
MOLTAÍ

Iarrann an Coiste um Fhorbairt ar an gCoiste um an gComhshaol, um Shláinte Phoiblí agus 
um Shábháilteacht Bia, agus ar an gCoiste um Thalmhaíocht agus um Fhorbairt Tuaithe, mar 
na coistí atá freagrach, na moltaí seo a leanas a ionchorprú ina dtairiscint i gcomhair rúin:

A. de bhrí go measann Eagraíocht Bhia agus Talmhaíochta na Náisiún Aontaithe (EBT) go 
bhfuil thart ar 75 % d’éagsúlacht ghéiniteach plandaí caillte ar fud an domhain; de bhrí 
go méadaítear ar ár leochaileacht i leith an athraithe aeráide agus ar leitheadúlacht 
lotnaidí agus galar nua le creimeadh géiniteach ar scála forleathan;

B. de bhrí go bhfuil an talmhaíocht thionsclaíoch agus an pórú ag spreagadh chaillteanas 
na ngáthóg agus go gcruthaítear dálaí leis sin do víris, amhail COVID-19, teacht chun 
cinn agus leathadh a dhéanamh;

C. de bhrí go bhfuil laghdú ar éagsúlacht ghéiniteach síol agus beostoic á spreagadh trí 
chomhdhlúthú earnáil an bhia, lena n-áirítear trí phaitinniú;

D. de bhrí, cé gur cumhdaíodh cearta feirmeoirí i gConradh Idirnáisiúnta EBT maidir le 
hAcmhainní Géiniteacha Plandaí do Bhia agus don Talmhaíocht in 2004, gur minic leis 
na rialacha maidir le maoin intleachtúil a bheith i gcontrárthacht leo, lena gcuirtear 
córais síolta áitiúla, traidisiúnta agus dúchasacha i mbaol;

1. á chur i bhfios an gá atá le bia sábháilte agus inacmhainne a sholáthar do dhaonra 
domhanda a bheidh thart ar 10 mbilliún faoi 2050 i gcomhthéacs an fháis mhear ar an 
daonra, an athraithe aeráide, an ghanntanais acmhainní nádúrtha agus patrúin tomhaltais 
atá ag athrú; á thabhairt chun suntais nach bhfuil ar chumas na gcóras bia atá ann faoi 
láthair bia éagsúlaithe agus ar ardcháilíocht a sholáthar ar chainníocht leordhóthanach 
do dhaonra an domhain nó a chur ar a chumas dul i ngleic le géarchéimeanna aeráide, 
sóisialta, sláinte agus eacnamaíocha; ag meabhrú Sprioc Forbartha Inbhuanaithe na 
Náisiún Aontaithe (SDG) 2, arb é is aidhm dó díothú an ocrais a bhaint amach 
faoi 2030; á chur in iúl gur cúis mhór bhuartha dó meastachán na Náisiún Aontaithe go 
ndéanfadh paindéim COVID-19 líon na ndaoine a bhfuil ocras tromchúiseach i ndán 
dóibh a dhúbailt faoi dheireadh 2020  á chur in iúl gur oth leis nach raibh slándáil bia 
agus cothaithe mar thosaíocht ag tionscnaimh Fhoireann na hEorpa; á iarraidh go 
mbeadh cur chuige aonfhoirmeach agus idirdhisciplíneach ann i leith chur chuige na 
Straitéise ‘Ón bhFeirm go dtí an Forc’; á mheabhrú gur réamhriachtanas é an cothú don 
dea-bhail fhisiceach agus mheabhrach, go háirithe i gcás mná óga, leanaí agus naíonán, 
arb iad is dóchúla a bheidh neamhchosanta ar mhíchothú nó tearc-chothú i limistéir atá 
buailte ag ganntanas bia ainsealach, tubaistí nádúrtha, gorta agus coinbhleacht armtha; 
ag tathant ar AE acmhainní breise a shlógadh agus oibriú i ndlúthchomhar le tíortha 
comhpháirtíochta, leis an tsochaí shibhialta agus le heagraíochtaí neamhrialtasacha chun 
bia cothaitheach, sábháilte, inacmhainne agus ar ardcháilíocht a dhaingniú, go háirithe 
dóibh siúd is faide atá fágtha chun deiridh; á thabhairt chun suntais gur ann do 
3 bhilliún duine nach bhfuil in acmhainn aiste bia fholláin a bheith acu agus go bhfuil 
690 duine ag fulaingt leis an ocras;

2. á chur i bhfios go láidir cé gur tugadh leochaileachtaí an chórais dhomhanda bia chun 
solais leis na míshocrachtaí de shiocair COVID-19, gur léirigh feirmeoirí teaghlaigh 

agus sealbhóirí beaga a gcumas táirgí éagsúlaithe a sholáthar agus inbhuanaitheacht an 
táirgthe bia a mhéadú; ag tathant ar AE, dá réir sin, coimirciú a dhéanamh ar chearta 
biafhlaithis na dtíortha i mbéal forbartha mar bhealach chun slándáil chothaitheach, 
laghdú na bochtaineachta, slabhraí soláthair domhanda cuimsitheacha, inbhuanaithe 
agus cothroma agus margaí áitiúla agus réigiúnacha a bhaint amach, agus aird ar leith á 
tabhairt ar fheirmeoireacht teaghlaigh, agus é mar aidhm leis sin soláthar bia 
inacmhainne agus inrochtana a áirithiú; á athdhearbhú gur réamhriachtanas 
bunriachtanach iad táirgeadh bia agus slándáil bia inbhuanaithe chun SFIanna agus 
spriocanna Chomhaontú Pháras a bhaint amach; á chur in iúl go bhfuil sé den tuairim go 
bhfuil gá le cur chuige cuimsitheach chun na cuspóirí sin a chomhlíonadh, ar cheart dó 
ról na trádála a aithint, lena n-áirítear ar an leibhéal áitiúil agus ar an leibhéal 
réigiúnach; á chur in iúl go dtacaíonn sé leis an spleáchas ar lotnaidicídí agus ar 
fhrithmhiocróbaigh a laghdú agus le róleasú a shrianadh ar mhaithe le truailliú aeir, 
ithreach agus uisce a laghdú agus cailliúint na bithéagsúlachta a fhreaschur; á iarraidh 
go dtacófaí le táirgeadh agus tomhaltas áitiúil agus le táirgeoirí agus le feirmeoirí ar 
mhionscála, go háirithe mná agus daoine óga, chun fostaíocht áitiúil a chruthú, 
praghsanna córa a ráthú do tháirgeoirí agus do thomhaltóirí, sláinte agus sábháilteacht 
oibrithe a chosaint, go háirithe oibrithe imirceacha, agus spleáchas na dtíortha ar 
allmhairí agus a leochaileacht i leith luaineachtaí idirnáisiúnta praghsanna a laghdú; á 
mheabhrú go bhfuil aitheantas tugtha i dtuarascálacha cinniúnacha d’acmhainneacht na 
hagra-éiceolaíochta chun na gnéithe eacnamaíocha, comhshaoil agus sóisialta den 
inbhuanaitheacht a réiteach, go háirithe ag an bPainéal Idir-Rialtasach ar an Athrú 
Aeráide (IPCC), ag an Ardán Idir-Rialtasach maidir le Beartas Eolaíochta um Sheirbhísí 
Bithéagsúlachta agus Éiceachórais (IPBES), agus ag an mBanc Domhanda agus ag an 
Measúnú Idirnáisiúnta Domhanda ar Eolas, Eolaíocht agus Teicneolaíocht 
Talmhaíochta don Fhorbairt faoi stiúir EBT (IAASTD); ag cur béim ar an ról atá ag AE 
mar chumasóir domhanda i gclaochlú na gcóras bia agus i ndul i ngleic le gach cineál 
míchothaithe i gcomhthéacs daonnúil, forbartha agus in aon chomhthéacs leochaileach; 
á mheas gur cheart go ndéanfaí an t-aistriú domhanda ionsar chórais agraibhia a bheadh 
athléimneach, cothrom agus inbhuanaithe a chur chun cinn leis an Straitéis ‘Ón bhFeirm 
go dtí an Forc’; á iarraidh ar an gCoimisiún measúnú tionchair cuimsitheach agus 
iomlánaíoch ar na spriocanna atá beartaithe sa Chomhaontú Glas don Eoraip a 
thíolacadh, lena n-áirítear maidir le tíortha i mbéal forbartha; á chur i bhfáth an gá atá le 
feirmeoirí beaga a chumasú chun bheith níos neamhspleáiche ar ionchuir sheachtracha 
agus a n-athléimneacht i leith géarchéimeanna a neartú, agus éascú á dhéanamh ag 
tíortha ar tháirgeadh, ar mhalartú agus ar úsáid síolta tuathánacha; ag tathant ar AE a 
áirithiú go ndéanfaidh dalaí oibre agus cosaint shóisialta ar fud a shlabhraí soláthair bia 
na caighdeáin náisiúnta, caighdeáin AE agus na caighdeáin idirnáisiúnta a 
chomhlíonadh do na hoibrithe uile agus go dtabharfar aird ar leith ar dhaonraí 
leochaileacha amhail oibrithe imirceacha;

3. á chur in iúl gur geal leis an togra reachtach atá beartaithe maidir le Creat Cóid Iompair 
agus Faireacháin AE do Chleachtais Fhreagracha Ghnó agus Mhargaíochta i Slabhra an 
tSoláthair Bhia; á chreidiúint, leis an gcód iompair sin, gur cheart go leagfaí síos 
caighdeáin díchill chuí do chuideachtaí agraibhia, gur cheart go mbeadh spriocanna 
ceangailteacha agus bearta ceangailteacha ag gabháil leis chun neamhchomhlíonadh a 
dhíspreagadh, amhail smachtbhannaí riaracháin nó eacnamaíocha, agus go ndéanfaí 
cleachtais inbhuanaithe sa slabhra luacha bia a áirithiú;

4. á chur i bhfáth go bhfuil acmhainneacht shuntasach ag slabhraí soláthair gearra agus 
athléimneacha chun aghaidh a thabhairt ar mhainneachtain reatha sa chóras bia agus á 
mheabhrú go mbaineann talmhaíocht atá neamhdhíobhálach don aeráid inter alia le 
spleáchas ar fhuinneamh breosla iontaise a laghdú, lena n-áirítear an úsáid a bhaintear 
as lotnaidicídí agus leasacháin cheimiceacha; á áitiú go gcaithfidh cistiú AE don 
talmhaíocht a bheith i gcomhréir le Clár Oibre 2030 don Fhorbairt Inbhuanaithe, le 
Comhaontú Pháras maidir leis an Athrú Aeráide agus leis an gCoinbhinsiún maidir leis 
an mBithéagsúlacht, agus tacaíocht a thabhairt d’infheistíochtaí san agra-éiceolaíocht, 
san agrafhoraoiseacht, san éagsúlú barr agus i dtomhaltas fuinnimh; á mheabhrú go 
bhfuil leathnú talmhaíochta agus cleachtais neamh-inbhuanaithe maidir le diansaothrú 
talmhaíochta mar phríomhchúiseanna le díghrádú na bithéagsúlachta ar fud an domhain, 
lena n-áirítear creimeadh géiniteach cineálacha barr agus beostoic; á chur i bhfáth a 
thábhachtaí atá sé caomhnú a dhéanamh ar an mbithéagsúlacht talmhaíochta, ar phórtha 
áitiúla ainmhithe agus plandaí agus ar chineálacha áitiúla agus bia ar ardcháilíocht, 
sábháilte agus inacmhainne á áirithiú ag an am céanna, mar chuid den chur chuige ‘Aon 
Sláinte Amháin’, chun bia cothaitheach, sábháilte, inacmhainne agus ar ardcháilíocht a 
áirithiú i gcaitheamh na bliana, an bhithéagsúlacht a chaomhnú agus athléimneacht na 
haeráide a mhéadú, rud a rachaidh chun tairbhe d’fhorbairt dhinimiciúil na gcríoch agus 
do neartú an chomhtháthaithe shóisialta trí laghdú a dhéanamh ar neamhionannais 
shóisialta; á chur i bhfáth, ina leith sin, an ról ríthábhachtach atá ag an taighde agus ag 
an bhforbairt i gcothú na nuálaíochta sa talmhaíocht, sa gheilleagar ciorclach agus sna 
córais chomhtháite bia, le hiarmhairtí dearfacha d’earnálacha uile na ngeilleagar áitiúil: 
á mheabhrú nach foláir tús áite a thabhairt freisin d’infheistíochtaí san iascach agus sa 
dobharshaothrú inbhuanaithe i gcur chun feidhme Chlár Oibre 2030, go háirithe SFI 14 
i leith na haigéin, na farraigí agus na hacmhainní mara a úsáid ar bhealach inbhuanaithe; 
ag cur béim ar an ngá atá leis an athléimneacht i leith an athraithe aeráide a neartú, go 
háirithe i measc feirmeoirí beaga;

5. ag cur béim ar an bhfíoras gur cheart go dtabharfaí aghaidh go sainráite ar 
neamhionannas inscne i mbeartais AE maidir le córais bia inbhuanaithe agus 
athléimneacha; á mheabhrú gur mná iad tromlach na bhfeirmeoirí beaga i dtíortha i 
mbéal forbartha, arb ionann iad freisin agus beagnach leath de na hoibrithe talmhaíochta 
uile sna tíortha sin; á chur i bhfáth, dá bhrí sin, gur gá aitheantas a thabhairt do ról agus 
d’eolas na mban mar sholáthróirí agus mar tháirgeoirí bia chun straitéis fhadtéarmach 
maidir le caomhnú, feabhsú agus bainistiú ar éagsúlacht acmhainní géiniteacha i 
gcomhair bia agus talmhaíocht a chur chun cinn; ag tathant ar AE agus ar a Bhallstáit 
tacú le ceart chun oideachais agus ceart chun comhionannais na mban agus chun 
tréaniarracht a dhéanamh, go háirithe trí chabhair um fhorbairt, maidir lena 
rannpháirtíocht ghníomhach mar chinnteoirí agus cabhrú le haghaidh a thabhairt ar na 
hidirdhealuithe a bhíonn ós a gcomhair, go háirithe maidir le rochtain ar thalamh, 
acmhainní táirgiúla agus seirbhísí airgeadais;

6. á chur i bhfáth gur cheart go bhfónfadh an Straitéis ‘Ón bhFeirm go dtí an Forc’do 
SFIanna a bhaint amach ar leibhéal AE agus ar an leibhéal domhanda; á iarraidh ar an 
gCoimisiún agus ar an Ballstáit ardán AE a chur ar bun chun faireachán agus measúnú a 
dhéanamh ar chur chun feidhme na Straitéise ‘Ón bhFeirm go dtí an Forc’ agus a 
áirithiú go ndéanfaidh sásraí iltaobhacha, amhail EBT na Náisiún Aontaithe gnéithe uile 
na Straitéise ‘Ón bhFeirm go dtí an Forc’ a ionchorprú ina moltaí beartais;

7. ag tabhairt dá aire go dtreisítear samhail an bhia agus na feirmeoireachta tionsclaíche trí 
mhéadú a dhéanamh ar chomhchruinniú ingearach agus cothrománach san earnáil 
agraibhia; á thabhairt chun suntais go bhfuil baol ann go ndéanfar galair bhia-iompartha 
agus galair zónóiseacha a leathadh fad agus a dhéanfar comhtháthú ingearach breise i 
dtionscal an bheostoic; á mheas, leis an gComhaontú Glas don Eoraip, go bhfuil gá le 
measúnú agus faireachán a dhéanamh ar an tionchar sóisialta, comhshaoil agus poiblí a 
bhíonn ag gníomhaíochtaí táirgthe agus próiseála san earnáil agraibhia agus á iarraidh ar 
an gCoimisiún machnamh a dhéanamh i leith athbhreithniú a dhéanamh ar dhlí na 
hiomaíochta chun aghaidh a thabhairt ar na tionchair sin agus chun iad a mhaolú; á 
iarraidh go ndéanfar saineolas a scaipeadh ar mhaithe le héifeachtúlacht agus nuálaíocht 
mhéadaithe in earnáil an agraibhia agus go ndéanfar an cloí le prionsabal an 
réamhchúraim a áireamh sna ceanglais sábháilteachta bia uile; á iarraidh ar an 
gCoimisiún gné dhomhanda na straitéise a neartú chun an ceart chun bia 
leordhóthanaigh a áirithiú agus chun Dearbhú na Náisiún Aontaithe maidir le Cearta na 
dTuathánach agus Daoine Eile a Oibríonn i gCeantair Thuaithe a chur chun feidhme; á 
chur i bhfáth an gá atá le dálaí maithe saothair a ráthú do na hoibrithe uile agus 
samhlacha malartacha gnó atá fréamhaithe sa gheilleagar sóisialta agus 
dlúthpháirtíochta a chur chun cinn, amhail scéimeanna comhair atá fabhrach do 
thomhaltóirí; á iarraidh ar AE úsáid a bhaint as a chláir um chomhar chun cabhrú le 
dálaí oibre oibrithe feirme ar fud an domhain a fheabhsú agus ioncam na bhfeirmeoirí 
beaga a mhéadú i dtíortha comhpháirtíochta; ag tacú le cur chun cinn na trádála 
réigiúnaí, lena gcuirtear deiseanna ar fáil don fhás eacnamaíoch agus don éagsúlú agus 
bia inacmhainne á chur ar fáil do thomhaltóirí ag an am céanna; á iarraidh ar AE tacú le 
fothú-acmhainneachta i gcás iarrachtaí lánpháirtithe réigiúnacha, amhail Limistéar 
Saorthrádála Mhór-roinn na hAfraice; á chur in iúl gur geal leis an fógra i dtaca le 
tionscnaimh reachtacha in 2021 agus in 2022 chun feabhas a chur ar an gcomhar le 
táirgeoirí príomha chun tacú lena seasamh sa bhiashlabhra; á áitiú nár cheart go 
gcumhdófaí na táirgeoirí atá bunaithe in AE amháin leis an reachtaíocht, gur cheart 
freisin go gcosnófaí léi táirgeoirí agus feirmeoirí ó thíortha i mbéal forbartha a oibríonn 
le cuideachtaí Eorpacha;

8. á chur i bhfáth go soláthraítear le SFIanna creat cuiditheach do AE chun a chuspóirí 
comhshaoil, sóisialta agus eacnamaíocha a chomhtháthú go comhsheasmhach agus go 
córasach; á chur in iúl gur geal leis na tionscnaimh atá glactha ag AE chun slabhraí 
luacha níos cothroime agus níos inbhuanaithe a chur chun cinn, lena n-áirítear trí 
reachtaíocht éigeantach maidir le dícheall cuí; á iarraidh go leanfaí d’iarrachtaí chun 
comhsheasmhacht idir beartais trádala agus forbartha AE a áirithiú, i gcomhréir le 
prionsabal an chomhtháthaithe beartais ar mhaithe leis an bhforbairt inbhuanaithe; á 
chur i bhfáth nach foláir na gníomhaithe ábhartha uile in earnáil an agraibhia dícheall 
cuí a fheidhmiú thar a slabhra soláthair, eadhon trí chleachtais fhreagracha agus 
éifeachtacha a chur ar bun maidir leis an gcomhshaol, maidir le cearta an duine agus 
maidir leis an dea-rialachas, amhail ceanglais aoise íosta agus sábháilteacht ag an obair;

9. á mheabhrú a ríthábhachtaí atá éagsúlacht síolta chun athléimneacht feirmeoireachta i 
leith an t-athrú aeráide a neartú; á iarraidh ar AE tacú le córais maidir le cearta maoine 
intleachtúla a fheabhsaíonn an fhorbairt ar chineálacha síolta atá oiriúnaithe go háitiúil 
agus ar shíolta atá saothraithe ag feirmeoirí;

10. á chur in iúl go bhfuil sé den tuairim go bhfuil drochrochtain ar thalamh, ganntanas 

uisce agus srianta eile ar tháirgeadh bia ina mbacainní tromchúiseacha ar an soláthar 
talmhaíochta agus táirgiúlachta a mhéadú; á chur i bhfáth a thábhachtaí atá sé córais bia 
na hEorpa a athrú ó bhonn ionsar na hagra-éiceolaíochta chun a dtionchar ar an athrú 
aeráide laistigh agus lasmuigh de AE a laghdú; ag tathant ar an gCoimisiún tacaíocht a 
chur ar fáil do thíortha i mbéal forbartha chun a gcuid tionscal nuathionscanta a 
chosaint, chun slándáil an tsoláthair bia a chur chun cinn, chun tacú le maolú ar an athrú 
aeráide i gcás na talmhaíochta, agus chun caighdeáin inbhuanaitheachta AE agus 
idirnáisiúnta a chomhlíonadh maidir lena dtáirgí talmhaíochta a onnmhairiú; á iarraidh 
ar AE borradh a chur faoi infheistíochtaí san aistriú ionsar thalmhaíocht níos 
inbhuanaithe i dtíortha comhpháirtíochta, amhail trí thacaíocht a thabhairt do 
mhodhanna nuálacha feirmeoireachta agus do rannpháirtíocht na hearnála príobháidí; á 
chur i bhfios go láidir, ina leith sin, an ról lárnach atá ag an tsochaí shibhialta chun 
cabhrú leis na pobail is boichte agus le feirmeoirí beaga trí iad a nascadh le hoiliúint, le 
hacmhainní, le margaí agus le slabhraí luacha;

11. á iarraidh ar AE cabhrú le tíortha i mbéal forbartha reachtaíocht iomchuí náisiúnta a 
ghlacadh d‘fhonn cosaint a dhéanamh ar acmhainní géiniteacha atá faoi bhagairt i gcás 
an bhia agus na talmhaíochta, lena ráthófar go leanfar dá n-úsáid agus dá mbainistiú ag 
pobail áitiúla, ag pobail dhúchasacha, ag fir agus mná agus lena n-áiritheofar 
comhroinnt chothrom agus chothromasach na dtairbhí a bhaineann lena n-úsáid;

12. ag tathant ar an gCoimisiún straitéis AE a cheapadh maidir le táirgeadh agus soláthar 
próitéiní glasraí a bhfuil sé mar aidhm léi laghdú a dhéanamh ar spleáchas na hEorpa ar 
allmhairí beatha géinmhodhnaithe (GM), lena gcruthófar slabhraí bia níos giorra agus 
lena neartófar na margaí réigiúnacha;

13. ag tabhairt dá aire go leagtar amach sa Straitéis ‘Ón bhFeirm go dtí an Forc’, 
prionsabail le haghaidh earnáil talmhaíochta AE a bheidh níos glaine agus saor ó 
lotnaidicídí le spleáchas laghdaithe ar leasacháin agus le hastaíochtaí gás ceaptha teasa 
níos ísle; á chur i bhfáth nach foláir do chomhaontuithe saorthrádála uile AE (CSTanna) 
a bheith comhsheasmhach leis an gComhaontú Glas don Eoraip, leis an Straitéis 
Bhithéagsúlachta agus leis an Straitéis ‘Ón bhFeirm go dtí an Forc’, go háirithe na 
cuspóirí atá aici maidir le laghdú a dhéanamh ar spleáchas AE ar ábhair beatha 
chriticiúla, amhail soighe a fhástar ar thalamh dífhoraoisithe, an t-aistriú chuig aiste bia 
atá bunaithe ar phlandaí ar bhonn níos mó agus ar shlabhraí soláthair níos giorra agus 
níos athléimní, agus an gá atá leis an bhfeirmeoireacht orgánach a mhéadú, leas 
ainmhithe a fheabhsú, caillteanas na bithéagsúlachta a fhreaschur agus teacht chun 
bheith mar chaighdeán domhanda don inbhuanaitheacht; á chur in iúl gur cúis díomá dó 
nach bhfuil dearbhú sainráite sa Straitéis ‘Ón bhFeirm go dtí an Forc’ go gcuirfear 
ceanglais choibhéiseacha i bhfeidhm i leith ainmhithe agus táirgí agraibhia a 
allmhairítear ó thríú tíortha; á thabhairt chun suntais gur cheart do bheartas trádála AE 
fónamh chun gealltanais uaillmhianacha a dhaingniú ó thríú tíortha amhail maidir le 
leas ainmhithe, úsáid lotnaidicídí agus an comhrac i gcoinne frithsheasmhacht in 
aghaidh ábhair fhrithmhiocróbacha; á iarraidh ar an gCoimisiún a áirithiú go ndéanfaidh 
gach táirge a allmhairítear chuig AE agus a onnmhairítear ó AE ag comhpháirtithe 
trádála caighdeáin AE a chomhlíonadh go hiomlán i réimse leas na n-ainmhithe, úsáid 
lotnaidicídí agus an chomhraic i gcoinne frithsheasmhacht in aghaidh ábhair 
fhrithmhiocróbacha; á chur i bhfáth nach foláir do chomhar um fhorbairt AE cabhrú le 
feirmeoirí áitiúla agus le táirgeoirí ó thíortha i mbéal forbartha rialacháin agus 

caighdeáin ábhartha AE a chomhlíonadh;

14. á chur i bhfáth nár cheart do CSTanna AE ná comhaontuithe comhpháirtíochta 
eacnamaíche cur isteach ar thalmhaíocht áitiúil ná dochar a dhéanamh do tháirgeoirí 
beaga agus nach foláir go ndéanfaí na tairbhí a bhaineann leo a chomhroinnt go 
cothrom; á mheabhrú gur gá cloí le prionsabal an chomhtháthaithe beartais ar mhaithe 
leis an bhforbairt chun a áirithiú nach gcuirfidh onnmhairí Eorpacha bac ar fhorbairt an 
táirgthe áitiúil agus an táirgthe atá ag teacht chun cinn; á mheas go bhfuil ról 
tábhachtach ag AE maidir le cóineasú aníos na gcaighdeán maidir le sábháilteacht bia 
agus leas ainmhithe i dtíortha comhpháirtíochta a chur chun cinn agus maidir le 
hathbhreithniú a dhéanamh ar chaidreamh trádála idirnáisiúnta chun córais bhia a 
dhéanamh inbhuanaithe agus cothrom, le cuspóirí comhshaoil agus sóisialta atá 
comhtháite ar bhealach cuimsitheach agus iomlánaíoch i bhforálacha uile na 
gcomhaontuithe trádála; ag spreagadh AE, go háirithe, féachaint an bhféadfaí 
athbhreithniú a dhéanamh ar shainmhíniú reatha na hEagraíochta Domhanda Trádála ar 
dhumpáil chun cásanna a chumhdach ina bhféadfar, le fóirdheontais, onnmhairí a dhíol 
ar phraghas níos ísle ná na costais táirgthe; á chur in iúl gur geal leis gealltanas an 
Choimisiúin i leith chomhlíonadh chomhaontuithe trádála AE le Comhaontú Pháras a 
áirithiú; á chur i bhfáth, chun bheith in-fhorfheidhmithe, nach foláir do na cuspóirí 
comhshaoil in CSTanna AE a bheith soiléir, intomhaiste agus infhíoraithe; á iarraidh ar 
AE a bheartas trádála a ailíniú leis an Straitéis ‘Ón bhFeirm go dtí an Forc’ agus leis an 
Straitéis Bhithéagsúlachta agus le cuspóirí neodracht charbóin an Chomhaontaithe 
Ghlais don Eoraip; á iarraidh, go mbeidh rochtain ar an margadh in CSTanna 
coinníollach ar chomhlíonadh na gcritéar maidir leis na próisis agus na modhanna 
táirgthe, le tagairt d’inbhuanaitheacht chomhshaoil agus don athrú aeráide; á iarraidh ar 
an gCoimisiún sásra forfheidhmithe na gcaibidlí maidir le trádáil agus forbairt 
inbhuanaithe (TSD) a neartú agus leas a bhaint as sin mar uirlis chun córas bia níos 
éagsúla agus níos inbhuanaithe a chothú, agus chun a áirithiú nach mbainfidh forálacha 
CST an bonn ó na cuspóirí agus ó na caighdeáin a chumhdaítear i gcaibidlí TSD;

15. á chur i bhfios gur féidir le CSTanna éascaíocht a dhéanamh ar theicneolaíochtaí agus ar 
shaineolas nua-aimseartha agus éifeachtúil, mar aon le cleachtais choiteanna 
talmhaíochta a úsáid agus a mhalartú;

16. á mheabhrú go bhfuil sé mar aidhm ag an Straitéis ‘Ón bhFeirm go dtí an Forc’ 
lotnaidicídí guaiseacha ón talmhaíocht a thoirmeasc de réir a chéile agus cleachtais 
mhalartacha a chur chun cinn; á chur i bhfáth gur féidir leis an úsáid a bhaintear 
as roinnt lotnaidicídí sa diantalmhaíocht i dtíortha i mbéal forbartha tionchar a imirt ar 
shláinte na n-oibrithe ar beag rochtain atá acu ar oiliúint maidir le cosaint plandaí agus 
cúram sláinte, anuas ar dhamáiste a dhéanamh don chomhshaol; á iarraidh go gcuirfear 
oideachas agus oiliúint ar fáil maidir le cuir chuige inbhuanaithe cosanta plandaí agus 
go ndéanfar nochtadh do shubstaintí guaiseacha a íoslaghdú; ag cáineadh chaighdeáin 
dhúbailte AE maidir le lotnaidicídí, lena lamháiltear do shubstaintí guaiseacha a bhfuil 
toirmeasc orthu san Aontas a onnmhairiú ó AE; á éileamh go modhnófar rialacha reatha 
AE chun deireadh a chur leis an neamhréireacht dhlíthiúil sin, i gcomhréir le 
Coinbhinsiún Rotterdam 1998 agus leis an gComhaontú Glas don Eoraip; á mheas gur 
cheart do AE tacú le tíortha i mbéal forbartha chun cabhrú leo laghdú a dhéanamh ar an 
úsáid a bhaintear as lotnaidicídí agus modhanna eile a chur chun cinn chun plandaí agus 
acmhainní iascaigh a chosaint, gur cheart dó céimniú amach domhanda lotnaidicídí atá 

thar a bheith guaiseach a chur chun cinn agus gur cheart dó a bheith daingean ina 
ghealltanas faoin Straitéis Ceimiceán um an Inbhuanaitheacht chun a áirithiú nach 
ndéantar lotnaidicídí guaiseacha a bhfuil toirmeasc orthu in AE a tháirgeadh lena n-
onnmhairiú, agus chun a áirithiú nach gceadaítear aon lotnaidicídí toirmiscthe mar 
iarmhair i mbia a chuirtear ar mhargadh na hEorpa;

17. á chur in iúl gur geal leis na tagairtí do phróisis ábhartha na Náisiún Aontaithe sa 
Straitéis ‘Ón bhFeirm go dtí an Forc’; á thabhairt chun suntais gur gá do AE tacaíocht a 
thabhairt don Choiste maidir le Sábháilteacht Sholáthar Bia an Domhain agus dá shásra 
sibhialta mar an t-ardán iltaobhach beartais is iomráití ó thaobh córais bhia de; á 
iarraidh ar an gCoimisiún an t-aistriú domhanda ionsar chórais inbhuanaithe bia agus an 
tslándáil bia a chur chun cinn sna fóraim idirnáisiúnta ábhartha uile, lena n-áirítear 
Cruinniú Mullaigh Chóras Bia na Náisiún Aontaithe in 2021;

18. á chur i bhfáth a thábhachtaí atá sé teicneolaíochtaí agus saineolas nua-aimseartha a 
chomhroinnt le tíortha i mbéal forbartha agus oiliúint a chur ar fheirmeoirí áitiúla agus 
Eorpacha chun cabhrú leo cleachtais nuálacha talmhaíochta a chur chun feidhme, mar 
go bhfuil earnáil na talmhaíochta ríthábhachtach ó thaobh shlándáil an tsoláthair bhia 
agus fostaíochta de sna réigiúin sin;

19. á mheabhrú go bhfuil gá fós dul chun cinn a dhéanamh ionas gur féidir le 
comhaontuithe comhpháirtíochta iascaigh inbhuanaithe teacht chun bheith inbhuanaithe 
i ndáiríre; á thabhairt chun suntais nach foláir do na comhaontuithe sin a bheith i 
gcomhréir leis an gcomhairle eolaíoch is fearr atá ar fáil agus nach ceart dóibh bagairt a 
dhéanamh ar an earnáil iascaigh ar mhionscála i dtríú tíortha ná an bonn a bhaint ón 
tslándáil bia áitiúil;

20. á chur i bhfáth an géarghá atá le seasamh na bhfeirmeoirí i slabhra an mhargaidh a 
neartú; á chur i bhfios go bhfuil tacaíocht (institiúideach agus airgeadais) a sholáthar ar 
cheann de na bearta a bhfuil gá leis chun cabhrú le táirgeoirí talmhaíochta struchtúir 
eacnamaíocha choiteanna a eagrú amhail comharchumainn, eagraíochtaí agus grúpaí a 
mhéadóidh inmharthanacht eacnamaíoch, iomaíochas agus brabúsacht na bhfeirmeacha, 
agus a fheabhsóidh an próiseas maidir le FBManna a chruthú, go háirithe micri-fhiontair 
i gceantair thuaithe, agus an fhiontraíocht, dá bhrí sin, a neartú;

21. á chur i bhfáth an gá atá ann do AE cearta an duine agus an ceart chun bia a chur chun 
cinn mar phrionsabal lárnach agus mar thosaíocht lárnach na gcóras bia agus mar uirlis 
bhunúsach chun córais bia a chlaochlú agus chun cearta na ndaoine is imeallaithe chun 
rochtain a fháil ar bhianna cothaitheacha a áirithiú; á chur i bhfáth a thábhachtaí atá sé 
céimeanna a áireamh chun Dearbhú na Náisiún Aontaithe maidir le Cearta na 
dTuathánach agus Daoine eile a Oibríonn i gCeantair Thuaithe a chur chun feidhme;

22. á iarraidh ar AE agus é i mbun comhoibriú le tíortha i mbéal forbartha, aird ar leith a 
thabhairt ar dhlús a chur leis an gcomhrac i gcoinne an dífhoraoisithe timpeall ar 
limistéir chósta, lena n-áirítear glanadh na mangróbh, a ndéanann gníomhaíocht 
talmhaíochta difear go háirithe dó;

23. á chur in iúl gur cúis díomá dó nach ndearnadh measúnú críochnúil ar an tionchar a 
bheadh ag a thabhairt isteach ar na brainsí agraibhia sa ghearrthéarma, sa mheántéarma 
agus san fhadtéarma sular foilsíodh doiciméad lárnach den sórt sin, amhail an Straitéis 

‘Ón bhFeirm go dtí an Forc’ don earnáil agraibhia;

24. á iarraidh ar an gCoimisiún measúnú tionchair cuimsitheach a dhéanamh ar na cuspóirí 
éagsúla talmhaíochta agus ar na spriocanna laghdúcháin atá leagtha síos sa Straitéis ‘Ón 
bhFeirm go dtí an Forc’ agus sa Straitéis Bhithéagsúlachta;

25. á mheabhrú, ar an leibhéal domhanda, gur gabhálacha neamhdhleathacha iad thart ar 
15 % de na héisc a ghabhtar gach bliain; á mheabhrú go bhfuil an t-iascach 
neamhdhleathach ina mhórbhagairt ó thaobh an chomhshaoil de d’acmhainní muirí 
domhanda agus ina bhagairt eacnamaíoch agus slándála do phobail chósta, go háirithe i 
dtíortha i mbéal forbartha; á chur i bhfáth, ina leith sin, a thábhachtaí atá na 
‘comhghuaillíochtaí glasa’ ar mian le AE a fhorbairt le tíortha i mbéal forbartha chun 
tacú le slándáil an tsoláthair bia agus ar mhaithe le caomhnú na bithéagsúlachta a 
áirithiú i gcomhthéacs comhaontuithe trádála;

26. á mheabhrú nach bhfuil ach aigéan amháin ann agus gur leas coiteann é ó thaobh na 
seirbhísí a chuireann sé ar fáil de don chine daonna ar fad; á mheabhrú go dtugann 
Cuid 12 de Choinbhinsiún na Náisiún Aontaithe maidir le Dlí na Farraige cearta 
ceannasacha do stáit ar a limistéir eacnamaíocha eisiacha; á mheabhrú, áfach, nach 
mbaineann sé sin an fhreagracht de stáit, agus de ghníomhaithe náisiúnta, dá réir sin, ag 
gníomhú dóibh ar muir, i leith éiceachórais mhuirí agus chósta a chaomhnú; á chur i 
bhfáth, ina leith sin, a thábhachtaí atá sé a áirithiú go ndéanfar acmhainní iascaigh a 
shaothrú ar bhealach níos freagraí agus níos inbhuanaithe agus go gcuirfear dlús leis an 
gcomhrac i gcoinne cleachtais neamhdhleathacha in uiscí na dtíortha i mbéal forbartha.

